
María Bayo sopranoak Fiteron eskainiko duen kontzertua aurkeztu du Catalán kontseilariak
Ekitaldia Udalak antolatu du, eta Nafarroako Gobernua kolaboratzaile jardun da; kontzertuan, Vicente Martín y Soler, Fernando Sor, Lorenzo Palomo, Francisco Tárrega eta Enrique Granados lanak abestuko ditu Bayok, Pablo Sáinz Villegas gitarristaren laguntzarekin

Ostirala, 2008ko abuztuaren 1a. Alberto Catalán Higueras Erakundeekiko Harremanetarako eta Gobernuaren Eledunaren Departamentuko kontseilariak eta Francisco Javier Yanguas Fernández Fiteroko alkateak kontzertu bat aurkeztu dute, gaur goizean. Abuztuaren 16an (larunbata), 20:30ean, María Bayo sopranoak Fiteroko Santa María la Real elizan eskainiko duen kontzertua, hain zuzen. 

María Bayok Pablo Sáinz Villegas gitarristaren laguntza izanen du (gitarra klasikoa), eta honako musikagile hauen lanak abestuko ditu: Vicente Martín y Soler (1754-1806), Fernando Sor (1778-1839), Lorenzo Palomo (1938), Francisco Tárrega (1852-1909) eta Enrique Granados (1867-1916). Lorenzo Palomoren lanei dagokienez (madrigal bat eta judu gaztelaniazko bost abesti), estreinakoz entzunen dira Estatuan. 
Sarrerak Fiteroko Turismo Bulegoaren bidez salduko dituzte (948 77 66 00). Bestalde, aldez aurretiko erreserbak eta ordainketak (transferentziak) turismo@fitero.org helbidearen bidez ere egin ahal izanen dira. 

María Bayo
María Bayo Jiménez Fiterokoa da sortzez, eta 2002an “Vianako Printzea” Nafarroako Kultur Saria jaso zuen. Iruñeko Pablo Sarasate Kontserbatorioan egin zituen lehenengo musika ikasketak, eta geroago, Nafarroako Gobernuaren beka bati esker, Detmoldeko (Alemania) Hochschule fur Musik goi mailako eskolan ikasi zuen, Arthur Janzen irakaslearekin. Bere ibilbidearen hasieran, Ciudad de Logroño, Julian Gaiarre (Iruñea), Viñes (Bartzelona) eta María Callas (Italia) sariak lortu zituen. Vienako Belvedere Lehiaketan, berriz, hamar sari lortu zituen, beste hainbat arlotan, eta horixe izan zen bere lanbide karreraren egiazko abiapuntua. 
Gaur egun, nazioartean ospe handia duen abeslarietako bat da, bere interpretazioen indarrari eta malgutasunari esker. Musika barrokoa (Cavalli, Graun, Hasse, Haendel) zein XX. mendeko piezak (Debussy, Granados, Falla, Poulenc edo Stravinski) abesten ditu, baina Mozart du gogokoen. Hurrenez hurreneko lau urtetan egin izan diote gonbit Salzburgoko Jaialdian parte hartu eta Mozarten Da Ponte opera trilogia abesteko. María Bayo da horrelakorik lortu duen espainiar abeslari bakarra. 
Errepertorio zabala du: “lied” piezak, kontzertua orkestra eta oratorioarekin, edo opera. Besteak beste, Maazel, Chailly, René Jacobs, Alessandrini, Rousset, Víctor Pablo, López Cobos, Ros Marbá, Frübeck de Burgos, Sir Colin Davis, Jordan, Pappano eta Krevin-en zuzendaritzapean abestu izan du, munduko opera antzoki nagusietan (Milango Scala, Berlingo Staatsoper, Hanburgo, Munich, Dresden, Londoneko Covent Garden, Buenos Aireseko Colón, New Yorkeko Metropolitan, eta Madrilgo La Zarzuela, besteak beste). Sopranoak 30 diskotik gora grabatu ditu, eta kontzertu areto handi guztietako musika zikloetan, musika jaialdi nagusietan eta mundu osoko opera antzokietan aritzen da. Hainbat sari jaso izan ditu, Estatuan zein nazioartean. 
Salzburgoko Jaialdian Mozarten Da Ponte opera trilogia abesteaz gain, “Susanna” izan da Mozarten “Las bodas de Fígaro” lanean, edo “Rossina”, Rossiniren “El barbero de Sevilla” lanean. Gainera, “La Micaela” izan da Bizeten “Carmen” operan. Egin izan duen interpretazio nagusi eta onenetako bat horixe bera izan da, eta estreinakoz Montecarloko Operan abestu zuen. Puccinirekin Milango Scalan egin zuen topo lehenengo aldiz, munduko lirikaren tenpluan, eta bertan, “La Boheme”ko “Musseta” abestu zuen. Barrokoko operari egin zion lehenengo ekarpen bikaina, berriz, “Rinaldo” izan zen. Operaren munduaren baitan, Offenbach-en “Los cuentos de Hoffman” abestu zuen (hiru pertsonaia), Sevillako “La Maestranza” antzokian. Erronka handia izan zen, ahotsari dagokionez, eta baita opera bereko hiru pertsonaien psikologietara gerturatu behar izan zuelako. 
Operaz gain, kontzertuak ere eskaintzen ditu María Bayok. Zentzu horretan, espainiar musika abesten du gehien, eta gaur egun, bera da Estatuko musikaren ordezkari nagusietako bat. Fallaren abestiak, Turina, Rodrigo, Mompou, Toldrá eta abarren zikloak, edo Nafarroako Fernando Remacha eta García Leozen lanak abesten ditu Fiteroko sopranoak. Espainiako lan asko abestu eta grabatu izan ditu, Alfredo Kraus, Plácido Domingo eta Teresa Berganzarekin. Krausekin batera, Garesko Arrietaren “Marina” grabatu zuen (tenoreak egin zuen azkeneko grabaketa horixe bera izan zen). 
María Bayoren kontzertu eta opera interpretazioei dagokienez, 1979az geroztik hirurehundik gora egin izan ditu, Berlin, Budapest, Paris, Marseilla, Mosku, Mannheim, Hanburgo, Buenos Aires, Bilbo, London, Tokio, Edinburgo, Milan, Kolonia, Frankfurt, Houston, Los Ángeles, Salzburgo, Perelada, Viena eta Amsterdamen, besteak beste.
Pablo Sáinz Villegas
Pablo Sáinz Villegas gitarristak hogeita hiru herrialdetako auditorioetan eskaini izan ditu kontzertuak (New Yorkeko Carnegie Hall, Moskuko Tchaikovsky antzokia, Brasiliako Antzoki Nazionala, Madrilgo Monumental antzokia, eta Palau de la Música, besteak beste). Gainera, 28 sari lortu ditu, Estatuan (“Francisco Tárrega” eta “Andrés Segovia”, besteak beste). Bakarlari jardun izan da (Canberrako Orkestra Sinfonikoa, New York Virtuosi Chamber Symphony, eta I Pomerigi Musicale orkestra), eta munduko irrati nagusietako programetan aritu izan da (ABC, BBC, RTVE eta Radio France, besteak beste). Gitarra klasikoko irakasle gonbidatua ere izan da (Londoneko Royal College of Music, Brasilgo Unibertsitate Nazionala, eta Washington University de Saint Louis –EEBB-, besteak beste). 
Programa 

Kontzertuko programa honako hau da:

- I. zatia: Vicente Martín y Soler (1754-1806), La Mercede eta La Volubile; Fernando Sor (1778-1839), Del amor en las prisiones, Acuérdate bien mío, eta el que quisiera amando; Lorenzo Palomo (1938), Madrigal eta judu gaztelaniazko bost abesti (Madrigal, Linda de mi corasón, Nani, Pequeña Serenata, Romance, Nana Sefardí), estreinaldia Estatuan; Francisco Tárrega (1852-1909), Recuerdos de la Alhambra; eta Enrique Granados (1867-1916), Tra la la y punteado; Amor y Odio, El Majo Discreto eta Callejeo.
- II. zatia: Lorenzo Palomo (1938), Mi Jardín Solitario (La Encarnilla, ¡Soledad!, La Rueda Verde, La Alondra y el Ruiseñor, Canción Burlesca, El Corazón se me parte, Estrella de la Mañana, La Tarde, Susurros, Callen los Pinos, eta Canción del Bambú, estreinaldia; Heitor Villalobos (1887-1959), Choro nº 1, eta Bachianas Brasileiras nº 5 (Aria -Cantilena- eta Dança -Martelo-). 

